
VINDEIRAS SESIÓNS DE OUTUBRO

MARTES: PROGRAMACIÓN CINECLUBE

8.10.2019 COPIE CONFORME, Abbas Kiarostami, 2010
15.10.2019 ALL THAT HEAVEN ALLOWS, Douglas Sirk, 1955
22.10.2019 ANGST ESSEN SEELE AUF, Rainer Werner Fassbinder, 1974

LUNS: SESIÓNS DE FILMOTECA EN COLABORACIÓN CO CGAI

14.10.2019 LOS ANGELES PLAYS ITSELF, Thom Andersen, 2003-2013
28.10.2019 SEGUNDA VEZ, Dora García, 2018

VIAGGIO IN ITALIA
Dirección Roberto Rossellini Ano 1954 Duración 86 min. Idioma Inglés, italiano
Guión Roberto Rossellini, Vitaliano Brancati, Antonio Pietrangeli
Montaxe Jolanda Benvenuti Fotografía Enzo Serafin Son Eraldo Giordani
Produción Italia Film, Junior Film, Sveva Film, Les Films Ariane, Francinex
Reparto Ingrid Bergman, George Sanders, Maria Mauban, Paul Muller, Anna 
Proclemer, Leslie Daniels Distribución Classic Films

Sinopse O matrimonio formado por Katherine (Ingrid Bergman) e Alexander 
(George Sanders) trasládase a Italia para facerse cargo dunha herdanza. Mentres 
que Alexander ten o propósito de permanecer en Italia o tempo imprescindible, 
Katherine pretende aproveitar a oportunidade para visitar Nápoles e Pompeia. Ao 
afastárense do ambiente londinense e atopárense nunha paisaxe e nun mundo alleos, 
a parella experimenta sentimentos esquecidos, coma os celos e o resentimento.

CARTA SOBRE ROSSELLINI  JACQUES RIVETTE

Se considero que Rossellini é o cineasta máis moderno, non é sen razón; mais 
tampouco pola razón. Paréceme imposible ver Viaggio in Italia sen experimentar 
brutalmente a evidencia de que este filme abre unha fenda pola cal o cinema 
enteiro debe pasar se non quere morrer. (Si, non hai hoxe outra salvación para o 
noso miserable cinema francés ca unha boa transfusión deste sangue novo). Vese 
que é só un sentimento persoal. E a min gustaríame evitar dende xa un malenten-
dido: hai outras obras, outros autores, que se cadra non son menores ca este, mais 
son, como direi, menos exemplares; no punto ao que chegaron na súa carreira, a 
súa creación semella pecharse sobre si mesma, o que fan vale por si mesmo e nas 
súas perspectivas. Velaquí, certamente, a culminación da arte, que só rende con-
tas consigo mesma e, logo de procuras e exploracións, desencoraxa os discípulos, 
illando os mestres: o seu dominio morre con eles, así coma as leis e os métodos 
aos que recorreron. Vostedes recoñecen aquí a Renoir, Hawks, Lang e, en certa 
maneira, Hitchcock. [...] Podemos pensar que Rossellini tamén ha chegar a este 
grao de pureza (e a el hase habituar) en cinco anos; non o acadou aínda, ousemos 
dicir, felizmente; aínda é tempo de seguilo, antes da eternidade nel mesmo, na-
mentres o home de acción vive aínda no artista.

Moderno, afirmaba eu; é así que dende os primeiros minutos de proxección de 
Viaggio in Italia, un nome que semella non ter nada que ver aquí non cesou de 
martelar o meu espírito: Matisse. Cada imaxe, cada movemento confirmaba para 
min o secreto parentesco entre pintor e cineasta. É algo máis difícil de enunciar 
que de demostrar. Arriscareime, porén, a facelo, receando que as miñas razóns 
iniciais lles parezan ben frívolas, e as seguintes escuras ou ilusorias. De inicio, 
abonda ver: ao longo de toda a primeira parte, constaten o gusto polas amplas 
superficies brancas, realzadas por un trazo claro, por un detalle case decorativo; se 
a casa é nova e de aspecto enteiramente moderno é obviamente porque Rossellini 
se apega primeiro ás cousas contemporáneas, á forma máis recente do noso con-
texto e os nosos costumes; é tamén por simple pracer visual. Isto pode sorprender 
nun realista (e mesmo neorrealista); por que, meu Deus? Que eu saiba, Matisse 
tamén é realista: a economía dunha materia áxil, a atracción pola páxina branca 
e cargada dun só signo, pola superficie virxe aberta á invención do trazo exacto, 
todo iso paréceme dun realismo de mellor calidade cós excesos, as carautas, a 
grandilocuencia pseudorrusa de Miracolo a Milano; todo iso, lonxe de prexudicar 
o propósito do cineasta, dálle un acento novo, actual, que nos atinxe na nosa sen-
sibilidade máis recente e máis viva; todo iso toca o home moderno que hai en nós, 
e exprime a nosa época tan precisamente coma a narrativa; todo iso trata do home 
de ben de 1953 ou 1954, e xa é o asunto.

No cadro, unha curva voluntaria circunda, sen aprisionala, a cor máis viva; unha 
liña quebrada, mais única, cerca unha materia milagrosamente viva, coma apre-
hendida, intacta, na súa orixe. Na tea [do cinema], unha longa parábola, lene e 
precisa, guía e retén cada secuencia, logo péchase en si mesma con exactitude. 
Pensen en calquera filme de Rossellini: cada escena, cada episodio ha retornar á 
súa memoria non coma unha sucesión de planos e encadramentos, unha cadea 
máis ou menos harmoniosa de imaxes máis ou menos impresionantes, mais coma 
unha longa frase melódica, un arabesco continuo, un único trazo implacable que 
conduce firmemente os seres en dirección a aquilo que aínda ignoran e delimita 
na súa traxectoria un universo axitado e definitivo; sexa nun fragmento de Paisá 
(1946), nun fioretto de Francesco, Giullare di Dio (1950), nun paso [do Calvario] 
de Europa 51 (1952), ou no conxunto mesmo dos seus filmes, na sinfonía en 
tres movementos de Germania, Anno Zero (1948), na liña ascendente obstinada 
de Il Miracolo (1948) ou de Stromboli (1950) —as metáforas musicais xorden 
tan espontaneamente coma as pictóricas—, o ollar incansable da cámara cumpre 
sempre o papel do lapis, un deseño temporal avanza diante dos nosos ollos (e, 
esteamos tranquilos, sen cámara lenta que pretenda instruírnos descompoñendo 
expresamente para nós a inspiración do mestre); seguimos o seu progreso até o 
desenlace, até que se perda na duración tal e como xurdira na brancura da tea.

Saúden aquí e alí unha graza moza, brusca e ríxida, desaxeitada, mais cuxa fluidez 
desconcerta: ao meu ver, a mesma graza da adolescencia, idade ingrata en que os 
xestos máis perturbadores e os mellor sucedidos nacen así, no susto, dun corpo 
sustentado por un grande embarazo. Matisse e Rossellini afirman a liberdade do 
artista, mais non se enganen: trátase dunha liberdade vixiada, construída, en que 
a arquitectura primeira se disipa no esbozo. É precisamente nestes filmes rápidos, 
improvisados con elementos do acaso e filmados aos tombos que a imaxe deixa 
a miúdo adiviñar, que se atopa a única pintura real do noso tempo; e este tempo 
tamén é un esbozo; como non recoñecer axiña a aparencia fundamental esboza-
da, mal composta, inacabada da nosa existencia cotiá; estes grupos arbitrarios, 
estas reunións completamente teóricas de seres atormentados polo tedio e pola 
canseira, nós recoñecémolos, eles son a imaxe irrefutable, acusadora, das nosas so-
ciedades heteróclitas, sen harmonía, desacordes. Europa 51, Germania, Anno Zero, 
e este filme que poderá titularse Italia 53, como Paisá xa era Italia 44, velaquí o 
noso espello, que non nos adula moito: agardemos aínda que este tempo, fiel á 
imaxe destes filmes fraternais, se oriente en segredo cara a unha orde profunda, 
cara a unha verdade que lle dará o sentido e xustificará, á fin, tanta desorde e tanto 
apresuramento confuso.

Fragmentos da Lettre sur Rossellini, publicada orixinalmente no núm. 46 da Cahiers du Cinéma (abril de 1955).
Tradución ao galego: Cineclube Pontevedra.


